
PRAKATA 
 

KETUA HAKIM NEGARA 
 

 

Assalamualaikum warahmatullahi wabarakatuh 

dan Salam Sejahtera. 

 

Terlebih dahulu saya ingin mengambil kesempatan 

ini untuk mengucapkan tahniah kepada Pejabat 

Ketua Pendaftar Mahkamah Persekutuan (PKPMP) 

di bawah pimpinan YBhg. Datoô Sri Latifah binti Haji 

Mohd Tahar kerana telah berjaya menghasilkan 

Pelan Strategik PKPMP 2016-2020. PKPMP telah 

menyediakan Pelan Strategiknya yang pertama bagi 

tahun 2011-2015 dan telah berjaya mencapai 86.16 

peratus di mana sasaran yang ditetapkan adalah 80 

peratus. Sebanyak 22 daripada 28 program yang 

dirancang telah dilaksanakan sepanjang tempoh 

Pelan Strategik tersebut. Pencapaian ini merupakan 

satu kejayaan yang boleh dibanggakan. 

 

 

Penyediaan dan pelaksanaan Pelan Strategik bagi 

sesebuah Jabatan seperti PKPMP adalah amat 

penting untuk memastikan hala tuju dan matlamat 

PKPMP bukan sahaja dapat dilaksanakan tetapi 

dinilai dan diukur keberkesanannya. Sistem 

penyampaian keadilan bukan sahaja tertumpu 

kepada penyelesaian kes di Mahkamah tetapi juga 

melibatkan perkhidmatan di antara orang awam 

dengan Mahkamah. Justeru, pada zaman yang 

serba canggih dengan kepesatan pembangunan 

teknologi ini, rakyat menuntut setiap perkhidmatan 

yang diberikan mestilah bertunjangkan kecekapan, 

keadilan dan ketelusan. Dengan adanya Pelan 

Strategik PKPMP setiap pelaksanaan aktiviti dan 

pencapaian dapat dikongsi dengan masyarakat 

melalui pelbagai platform komunikasi dan media. 

Dengan cara tersebut rakyat terutamanya pihak 

berkepentingan (stakeholder) dapat membuat 

penilaian secara terus terhadap pencapaian Badan 

Kehakiman Malaysia. 

Fokus utama Pelan Strategik PKPMP 2016-2020 bukan sahaja untuk meningkatkan jumlah 

penyelesaian kes tetapi juga kualiti keputusan dan alasan penghakiman yang dihasilkan dan pada 

masa yang sama memperkasa pengurusan organisasi. Para Hakim dan Pegawai Kehakiman sentiasa 

diingatkan supaya menyelesaikan kes dalam tempoh yang ditetapkan dan munasabah serta yang 

paling penting ialah menghakimi kes dengan adil serta menulis alasan penghakiman yang berkualiti. 

Pemerkasaan pengurusan organisasi dapat memantapkan sistem penyampaian keadilan. Kunci bagi 

setiap pengurusan yang berkualiti ialah kecekapan setiap pegawai dan kakitangan dari bawah hingga 

pemimpin tertingginya. Dengan adanya Pelan Strategik PKPMP 2016-2020 ini, saya berharap semua 

pegawai dan kakitangan dapat melaksanakan aktiviti yang telah dirancang dengan penuh komitmen 

dan dedikasi. Pihak Pengurusan PKPMP disarankan untuk mewujudkan mekanisme yang ampuh untuk 

mengukur tahap pencapaian Pelan Strategik ini termasuk kajian oleh badan bebas mengenai tahap 

kepuasan pelanggan atau orang awam terhadap Badan Kehakiman Malaysia. 

 

Akhir kata, saya ingin merakamkan jutaan terima kasih dan setinggi-tinggi penghargaan kepada semua 

pegawai yang telah memberikan komitmen sepenuhnya semasa penyediaan Pelan Strategik PKPMP 

2016-2020. Semoga segala usaha yang dibuat diberkati oleh Allah S.W.T. hendaknya. 

 

Sekian, terima kasih. 
 
 
 
 
 
 

 

YAA TUN ARIFIN BIN ZAKARIA  
Ketua Hakim       Negara 

SEKAPUR SIRIH 
 

KETUA PENDAFTAR 
 

MAHKAMAH 
 

PERSEKUTUAN MALAYSIA 
 

Alhamdulillah, bersyukur kita ke hadrat Allah S.W.T 

kerana dengan limpah kurnia dan izin-Nya Pelan 

Strategik PKPMP 2016-2020 dapat diteruskan untuk 

menentukan teras strategik dan hala tuju PKPMP 

bagi lima tahun yang akan datang. 

 

Pada tahun 2011, Pejabat Ketua Pendaftar 

Mahkamah Persekutuan Malaysia (PKPMP) telah 

membangunkan Pelan Strategiknya bagi lima tahun 

bermula tahun 2011-2015 dengan visi untuk menjadi 

Badan Kehakiman Malaysia yang unggul dan 

berwibawa menjelang tahun 2015. Pelan Strategik 

tersebut telah dirangka berasaskan 4 objektif utama 

iaitu memupuk kepercayaan dan keyakinan 

terhadap Badan Kehakiman Malaysia, membangun 

modal insan yang kompeten dan berprestasi tinggi, 

memperkasa pengurusan organisasi, mengkaji dan 

menambah baik dasar, undang-undang serta 

peraturan Mahkamah. 

 

Berdasarkan penilaian yang dijalankan sehingga 31 

Disember 2015, pencapaian PKPMP adalah pada 

tahap cemerlang dengan markah 86.16 peratus di 

mana sasaran yang ditetapkan adalah 80 peratus. 

Sebanyak 22 daripada 28 Program didapati berjaya 

melepasi sasaran yang ditetapkan. 

 

Walau bagaimanapun, sekiranya diteliti secara 

terperinci kepada setiap Strategi dan Program yang 

ditetapkan dalam Pelan Strategik PKPMP 2011-

2015, masih terdapat ruang bagi penambahbaikan 

yang saya harap dapat diberi perhatian dalam Pelan 

Strategik PKPMP 2016-2020. 

 

Pelan Strategik adalah tahap perancangan tertinggi 

dalam menentukan hala tuju sesebuah organisasi 

dalam jangka masa panjang sekurang-kurangnya 

2016 - 2020 
 
 
 

 

3 hingga 5 tahun ke hadapan. Pelan Strategik digubal sejajar dengan Agenda Transformasi Kerajaan 

untuk melonjakkan negara sebagai sebuah negara maju menjelang 2020. 

 

Justeru itu, Pelan Strategik PKPMP 2016-2020 ini akan menjadi sumber rujukan utama kepada warga 

PKPMP untuk merealisasikan hasrat YAA Ketua Hakim Negara menjadikan Badan Kehakiman 

Malaysia cemerlang menjelang 2020 selari dengan moto Towards Judicial Excellence. 

 

Demi meneruskan hala tuju dan kecemerlangan PKPMP, Pelan Strategik PKPMP 2016-2020 ini telah 

mengambil kira keperluan masyarakat umum dan pihak yang berkaitan yang sering berurusan dengan 

Badan Kehakiman Malaysia. Oleh itu, besarlah harapan saya agar pelaksanaan Pelan Strategik ini 

terus kekal relevan dengan persekitaran semasa serta memenuhi kehendak stakeholders dan 

pelanggan. 

 

Akhir kata, saya mengucapkan terima kasih dan setinggi-tinggi penghargaan kepada semua pegawai 

yang begitu komited dan dedikasi semasa penyediaan Pelan Strategik PKPMP 2016-2020. Tidak 

dilupakan juga pihak Unit Pemodenan Tadbiran dan Perancangan Pengurusan Malaysia (MAMPU) 

yang menjadi pembimbing dan pemudah cara dalam Bengkel Penyediaan Pelan Strategik PKPMP 

2016-2020 yang diadakan pada 24 hingga 26 Mac 2016 di Hotel Concorde, Shah Alam, Selangor Darul 

Ehsan. 

 

Sekian, terima kasih. 

 

Wassalamualaikum Warahmatullahi Wabarakatuh 
 
 
 
 
 
 
 
 

DATOô SRILATIFAH BINTI HAJI MOHD TAHAR  
Ketua Pendaftar Mahkamah Persekutuan Malaysia 

RINGKASAN EKSEKUTIF 
 

Pelan Strategik PKPMP 2016-2020 adalah kesinambungan bagi Pelan Strategik PKPMP 2011-2015 

yang telah dibangunkan berasaskan keperluan dan perkembangan isu semasa ke arah mewujudkan 

Badan Kehakiman Malaysia yang unggul dan berwibawa. 

 

Pelan Strategik PKPMP ini dirancang agar dapat memberi lonjakan kepada Badan Kehakiman 

Malaysia cemerlang menjelang tahun 2020 dengan fokus kepada pengurusan organisasi dan 

penyelesaian kes. 

 

Selain itu, kelancaran program pelaksanaan adalah bergantung kepada komitmen yang padu daripada 

warga PKPMP, jalinan kerjasama yang baik antara jabatan kerajaan, swasta, NGO dan golongan 

sasar. 

 

Pelan Strategik PKPMP ini menjadi suatu anjakan paradigma bagi PKPMP agar bergerak seiring 

dengan Agenda Transformasi Kerajaan ke arah negara maju dalam acuan sendiri pada tahun 2020. 

Justeru, 2 Teras Strategik telah ditetapkan iaituï 

 

(i) merekayasa pengurusan sumber manusia, kewangan, keselamatan dan perkhidmatan 

untuk memartabatkan Badan Kehakiman Malaysia; dan 

 

(ii) memperkasa pentadbiran dan penyampaian perkhidmatan keadilan untuk memartabatkan 

Badan Kehakiman Malaysia sebagai penegak keadilan dan kedaulatan undang-undang. 

 

 

Berdasarkan 2 Teras Strategik ini terdapat 11 Strategi dipilih untuk memastikan Visi dan Misi tercapai 

melalui penyusunan Program, penetapan indikator sasaran dan tempoh sasaran. 

 

Pelan Strategik PKPMP ini telah menyatakan secara komprehensif mengenai Punca Kuasa, 

Stakeholders dan Pelanggan, Teras Strategik, Hala Tuju Strategik, Elemen Penentu Kejayaan dan 

Mekanisme Pelaksanaan supaya PKPMP menjadi Badan Kehakiman Malaysia cemerlang menjelang 

tahun 2020. 

2016 - 2020 
 
 
 

 

PEJABAT KETUA PENDAFTAR 
 

MAHKAMAH PERSEKUTUAN MALAYSIA (PKPMP) 
 

 

Sebagai sebuah jabatan kerajaan, PKPMP berperanan menguruskan hal ehwal kehakiman, 

pentadbiran, perkhidmatan, perjawatan, kewangan, pembangunan, dasar dan teknologi maklumat. 

Setakat bulan Januari 2016, terdapat sebanyak 416 buah mahkamah di seluruh Malaysia dengan 629 

orang pegawai dan 4,318 kakitangan. Pada masa yang sama, PKPMP juga berperanan dalam hal 

ehwal berkaitan keperluan fasiliti dan kebajikan Hakim-Hakim di Mahkamah Persekutuan, Mahkamah 

Rayuan dan Mahkamah Tinggi. 

 

PKPMP diketuai oleh Ketua Pendaftar Mahkamah Persekutuan Malaysia Gred Turus III dengan dibantu 

oleh Pegawai Pengurusan Tertinggi Gred JUSA A, B dan C di Istana Kehakiman serta Pengarah 

Mahkamah Negeri dan Pegawai Kehakiman. Perjawatan Pegawai Kehakiman bermula daripada Gred 

L41 hingga Turus III dengan gelaran jawatan Pendaftar sebagaimana peruntukan seksyen 3 Akta 

Mahkamah Kehakiman 1964 [Akta 91] atau Hakim Mahkamah Sesyen dan Majistret sebagaimana 

peruntukan dalam Akta Mahkamah Rendah 1948 [Akta 92]. 

 

Ketua Pendaftar Mahkamah Persekutuan Malaysia dan semua Pegawai Kehakiman dilantik oleh 

Suruhanjaya Pelantikan Kehakiman dan Perundangan Malaysia (SPKP) yang ditubuhkan di bawah 

Perkara 138 Perlembagaan Persekutuan. 

 

Ketua Pendaftar Mahkamah Persekutuan Malaysia dan semua Pegawai Kehakiman adalah entiti yang 

berasingan daripada Hakim-Hakim Mahkamah Atasan menurut Bahagian IX, Perkara 121 hingga 131A 

Perlembagaan Persekutuan. Berhubung dengan pelantikan Hakim-Hakim dan Pesuruhjaya 

Kehakiman, Akta Suruhanjaya Pelantikan Kehakiman 2009 [Akta 695] adalah terpakai. Suruhanjaya 

Pelantikan Kehakiman (Judicial Appointment Commission) yang ditubuhkan pada 2 Februari 2009 

dipertanggungjawabkan tentang perkara pelantikan Hakim-Hakim dan Pesuruhjaya Kehakiman. 

STRUKTUR MAHKAMAH DI MALAYSIA 
 

Penubuhan Mahkamah Persekutuan, Mahkamah Rayuan dan Mahkamah Tinggi dinyatakan dalam 

Perkara 121 dan 122 Perlembagaan Persekutuan. Fasal (1) Perkara 121 memperuntukkan mengenai 

bidang kuasa Mahkamah Tinggi Malaya dan Mahkamah Tinggi Sabah dan Sarawak, manakala Perkara 

182 pula memperuntukkan mengenai penubuhan Mahkamah Khas yang menjalankan prosiding 

terhadap Seri Paduka Baginda Yang di-Pertuan Agong dan Raja-Raja. 

 

Bagi setiap Mahkamah Atasan ini, terdapat Pegawai Kehakiman dan kakitangan PKPMP daripada 

pelbagai gred yang ditempatkan untuk membantu urusan berkenaan dengan penjalanan kes. 

 

Bagi Mahkamah Rendah pula, penubuhan Mahkamah Sesyen dan Mahkamah Majistret adalah 

menurut peruntukan Akta Mahkamah Rendah 1948 [Akta 92] yang menyatakan tentang bidang kuasa 

mahkamah. Hakim Mahkamah Sesyen dan Majistret yang ditempatkan di Mahkamah Rendah seluruh 

Malaysia berperanan untuk mendengar kes sivil dan jenayah. Mereka terdiri daripada Pegawai 

Kehakiman Gred L41 hingga Gred JUSA B dengan dibantu oleh kakitangan daripada pelbagai gred. 

 

YAA Ketua Hakim Negara, YAA Presiden Mahkamah Rayuan, YAA Hakim Besar Malaya dan YAA Hakim 

Besar Sabah dan Sarawak adalah terlibat secara langsung dalam penentuan dasar utama PKPMP 

khususnya tentang penetapan, pengurusan kes dan penentuan tempoh penyelesaian kes di mahkamah. 

YAA Ketua Hakim Negara juga melantik Hakim-Hakim Pengurus untuk menyelia prestasi pelupusan kes di 

Mahkamah seluruh Malaysia melalui Arahan Amalan Hakim Besar Malaya Bil. 2 Tahun 2009. 

 

YAA Ketua Hakim Negara menetapkan bidang kuasa Mahkamah Tinggi di beberapa lokasi yang 

dibahagikan mengikut keperluan subjek perkara. Contohnya di Mahkamah Kuala Lumpur, 

pembahagian dibuat untuk Mahkamah Tinggi Sivil, Dagang, Jenayah, Keluarga dan Rayuan dan 

Kuasa-Kuasa Khas. Mahkamah Tinggi Dagang mempunyai bidang kuasa untuk mendengar kes 

Admiralti, Muamalat, Harta Intelek dan Pembinaan. 

 

Bagi Mahkamah Rendah pula, Mahkamah Sesyen Khas iaitu Mahkamah Khas Rasuah ditubuhkan 

pada tahun 2011, Mahkamah Khas Alam Sekitar ditubuhkan pada tahun 2012, Mahkamah Khas 

Koroner ditubuhkan pada tahun 2014 dan Mahkamah Khas Antipencatutan ditubuhkan pada tahun 

2015 adalah untuk mendengar kes spesifik yang berkaitan. Mahkamah Sesyen Khas ini diketuai oleh 

Hakim Mahkamah Sesyen Gred JUSA C. 

 

Dengan penubuhan Mahkamah Sesyen Khas dan peningkatan bidang kuasa Mahkamah Sesyen dan 

Mahkamah Majistret dapat memberi lebih ruang kepada proses penyelesaian dan pelupusan kes yang 

lebih efisien. Peruntukan undang-undang tentang Pengurusan Kes di bawah Aturan 34 Kaedah-

Kaedah Mahkamah 2012 dan rundingan bagi pengakuan bersalah (Plea Bargaining) bagi kes jenayah 

menurut seksyen 172C Kanun Tatacara Jenayah [Akta 593] turut membantu proses penyelesaian kes 

dan pelupusan kes. 

STRUKTUR MAHKAMAH DI MALAYSIA 
 
 

 

MAHKAMAH PERSEKUTUAN MAHKAMAH KHAS 
 
 

 

MAHKAMAH ATASAN 
 

 

MAHKAMAH RAYUAN 
 

     

MAHKAMAH TINGGI MAHKAMAH TINGGI 

MALAYA SABAH & SARAWAK 

     

     
 

MAHKAMAH SESYEN 
 
 

 

MAHKAMAH RENDAH 
 

 

MAHKAMAH MAJISTRET 

